
 � Bu gün respublikamızın şəhər və kəndlərində müşahidə 
edilən abadlıq-quruculuq işləri Suraxanıda da özünü qabarıq 
şəkildə büruzə verir. Mövcud potensialın səmərəli reallaşdırılması, 
əmək ehtiyatlarının və digər resursların konkret məqsədlərə 
yönəldilməsi, ən başlıcası Prezident İlham Əliyevin imzaladığı 
dövlət proqramlarından, fərman və sərəncamlarından irəli gələn 
vəzifələrin böyük əzm və bacarıqla həyata keçirilməsi rayonun 
uğurlarını şərtləndirən əsas məqamlardır. 

Suraxanıda ötən il ərzində bir 
sıra sistemli, kompleks xarakterli 
layihələr hazırlanaraq uğurla real-
laşdırılıb. Yaşayış məntəqələrinin 
təbii qaza, suya, elektrik enerjisinə 
olan tələbatının ödənilməsi, küçə 
və məhəllədaxili işıqlandırma 
sistemlərinin qurulması, ictimai 
nəqliyyatın fasiləsiz işləməsi, sosial 
təyinatlı obyektlərin – məktəblərin, 
uşaq bağçalarının, xəstəxanaların, 
mədəniyyət evlərinin tikintisi və 
bərpası, müasir avadanlıqla təchiz 
edilməsi ilə bağlı xeyli iş görülüb. 

Rayon tikinti-quruculuq işlərinin 
intensiv getdiyi, iri sənaye potensia-
lının mərkəzləşdiyi məkandır. Sürətlə 
abadlaşan Suraxanı bu gün sanki 
yenidən qurulur. Burada təkcə ötən 
il ərzində öz əhəmiyyətinə görə res-
publika səviyyəli mühüm layihələr 
həyata keçirilib və ölkəmizdə gedən 
artım tempinə uyğun şəkildə bir sıra 
nailiyyətlər əldə edilib. 

Diqqətçəkən cəhət həm də odur 
ki, Azərbaycan Prezidenti İlham 
Əliyev əvvəlki illərdə olduğu kimi, 
2016-cı ildə də Suraxanıda bütün 
layihələrin reallaşdırılması prosesi ilə 
şəxsən maraqlanıb. Ölkə rəhbərinin 
görülən işlərlə bağlı razılığı isə 
rayon sakinlərinin qurub-yaratmaq 
əzmini daha da artırıb. Qaraçu-
xur qəsəbəsində “ATEF Şirkətlər 
Qrupu”nun iri qabaritli transfor-
matorlar zavodunun işə salınması 
və yüksək gərginlikli avadanlıqlar 
istehsalı müəssisəsinin təməlqoyma 
mərasimlərində, Zığ-Əmircan-Yeni 
Suraxanı avtomobil yolunun 5 kilo-
metrlik hissəsinin yenidənqurmadan 

sonra açılışında dövlət başçısının 
iştirak etməsi, insanlarla birbaşa 
ünsiyyətdə olması, problemlərlə 
ciddi şəkildə maraqlanması on-
larda Azərbaycanın daha firavan 
gələcəyinə inamı gücləndirib. 

Heydər Əliyev Fondunun 
humanizmə və insanpərvərliyə 
əsaslanan fəaliyyəti də Suraxanıda 
aydın nəzərə çarpır. Ötən il iyunun 
22-də fondun təşəbbüsü ilə rayon-
dakı 2 saylı uşaq evi üçün Zirə 
qəsəbəsində inşa edilən “Dalğa” 
yay düşərgəsinin açılış mərasimində 
Azərbaycanın birinci xanımı, fondun 
prezidenti Mehriban Əliyeva və 
vitse-prezidenti Leyla Əliyevanın 
iştirak etmələri ölkəmizdə valideyn 
himayəsindən məhrum olan uşaqlara 
böyük diqqət göstərilməsinin, onların 
ehtiyaclarına həssaslıqla yanaşılma-
sının bariz ifadəsidir. 

Sosial-iqtisadi göstəricilər 
fərəh doğurur 

Son illərdə ölkə başçısı 
tərəfindən ardıcıl və sistemli şəkildə 
aparılan məqsədyönlü islahatlar 
Azərbaycanın bütün regionlarında, o 
cümlədən Suraxanı rayonunda da iq-
tisadiyyatın dinamik surətdə inkişafı, 
insanların rifahının yaxşılaşması, 
sabitliyin möhkəmlənməsi, yoxsul-
luğun azaldılması, işsizliyin aradan 
qaldırılması ilə müşayiət olunub. 

“2014-2016-cı illərdə Bakı 
şəhərinin və onun qəsəbələrinin 
sosial-iqtisadi inkişafına dair Dövlət 
Proqramı”nda Suraxanı üzrə 54 
tədbir nəzərdə tutulub, onların 6-sı 
icra olunub, 19-nun icrasına baş-
lanılıb, başa çatdırılan və növbəti 
tədbirlər proqramın 46,3 faizini təşkil 
edib. 

Həmin dövlət proqramının 
həyata keçirilməsini təmin etmək 

üçün rayon icra hakimiyyəti başçısı-
nın müvafiq sərəncamı ilə qərargah 
yaradılıb, icraçı təşkilatlarla əlaqəli 
fəaliyyət göstərilib və işlərin gedişi 
diqqət mərkəzində saxlanılıb. 

Ötən il ərzində rayonda sənaye 
istehsalı 257,2 milyon manat, tikinti-
quraşdırma işləri 60,5 milyon manat, 
nəqliyyat xidmətləri 5,1 milyon 
manat, əsas kapitala yönəldilən 
investisiyalar 36,8 milyon manat, 

kənd təsərrüfatı 3,6 milyon ma-
nat, pərakəndə ticarət dövriyyəsi 
391,8 milyon manat təşkil edib, 
orta aylıq əmək haqqı 555,2 manata 
çatıb. Əhaliyə 196,7 milyon ma-
nat məbləğində ödənişli xidmətlər 
göstərilib, 4619 yeni daimi iş yeri 
açılıb. 

Xatırladaq ki, 2014-2016-cı illər 
ərzində rayonda müxtəlif sahələrə 
aid 21 obyekt istifadəyə verilib, 8-i 
əsaslı təmir olunub, 5-nin tikin-
tisi davam etdirilib, 3-ü yenidən 
qurulub. Əmircanda ARDNŞ-nin 
“Neft və Qaz Elmi -Tədqiqat 
Layihə İnstitutunun eksperimental 
təcrübə-sınaq işləri bazası, “Gənclər 
evi”, “Qarabağ” Futbol Klubunun 
stadionu, 1 mini-futbol meydan-
çası və tutumu 150 kubmetr olan 
yanğına qarşı su hovuzu, 318 saylı 
tam orta  məktəbin qarşısında idman 
kompleksi, Yeni Günəşli “D” yaşayış 
sahəsində yanğından mühafizə 
bölməsi, Yeni Günəşli “Q” yaşayış 
sahəsində “Veteranlar guşə”si, Zığda 
“Bakubus"şirkətinin avtobus deposu 
və təlim mərkəzi, Nəqliyyatda Baş 
Polis İdarəsi üçün yeni bina, Yeni 
Suraxanı qəsəbəsində Günəş Elektrik 

Stansiyası, Suraxanı Tibbi Bərpa 
Mərkəzi, Hövsan qəsəbəsi, İlqar 
Əhlimanov küçəsindəki parkda “Ve-
teranlar guşə”si və digər obyektlər 
istifadəyə verilib. 

2014-2016-cı illər ərzində ra-
yonda 35,8 kilometr su və 7 kilometr 
kanalizasiya, 172 kilometr kabel, 18 
kilometr hava elektrik xətləri çəkilib, 
3,45 kilometr kanalizasiya kollek-
torları və tunellər tikilib. Həyata 
keçirilən tədbirlər nəticəsində rayon 
əhalisinin 100 faizi elektrik enerjisi, 
98 faizdən çoxu məişət qazı ilə təmin 
olunub. Əhalinin 58 faizinə qrafiklə, 
38 faizinə isə fasiləsiz içməli su 
verilib. 

Rayonun küçələrinə və 
məhəllədaxili ərazilərə 594 kvadrat-
metr asfalt örtüyü salınıb, Zığ-
Əmircan-Yeni Suraxanı avtomobil 
yolunun 5 kilometrlik hissəsi, köhnə 
Bakı-Aeroport magistralından 
“Şuşa” köçkün şəhərciyinə gedən 
yol yenidən qurulub, həmin yolların, 
eləcə də Əmircan-Qaraçuxur avto-
mobil yolunun ətrafı abadlaşdırılıb, 
Heydər Əliyev prospektinin, Zığ 
dairəsi-Heydər Əliyev Beynəlxalq 

Hava Limanı avtomobil yolunun 
rayondan keçən hissələrində və Zığ-
Hövsan yolunun kənarlarında təmir-
bərpa işləri aparılıb, səsqoruyucu 
divarlar əsaslı təmir olunub.

2016-cı ildə rayonun mənzil-
kommunal birlikləri tərəfindən bina-
ların 22,9 min kvadratmetr dam ör-
tüyü şüşəli ruberoid və metal şiferlə 
əvəzlənib, 133 ədəd giriş qapısı, 689 
ədəd pəncərə təmir olunub, 316 metr 
tüstü bacası təmizlənib. 1068 metr 
içməli su xətti yenilənib, 166 ədəd 
müxtəlif tutumlu məişət tullantıları 
konteyneri quraşdırılıb. 

Ötən il rayonda 9 “nümunəvi 
abad məhəllə” salınıb, Hövsan 
qəsəbəsi, Elman Qasımov küçəsində 
yerləşən 9 mərtəbəli 12 binanın 
həyətində abadlıq işlərinə başlanı-
lıb. Bayram və əlamətdar günlər 
münasibətilə bütün bütün yaşayış 
məntəqələrinin ərazisində təmizlik 
və abadlıq işləri görülüb. Nəriman 
Nərimanov küçəsində yerləşən 
“Şəhid bulağı” abidəsinin ətrafı 
abadlaşdırılıb. Heydər Əliyev pros-
pektinin Suraxanı rayonu ərazisindən 
keçən hissəsində yerləşən park və 
Yeni Suraxanı qəsəbəsindəki 14 İyul 
abidə kompleksi təmir olunub. 

Nazirlər Kabinetinin müvafiq 
qərarına əsasən, Bakı şəhərinin 
digər rayonları ilə yanaşı, Sura-
xanı rayonunda da qəzalı evlərin 
sökülməsinə, onların yerində yeni 
yüksəkmərtəbəli binaların tikintisinə 
başlanılıb. Qaraçuxur qəsəbəsi, 
Əhməd Mehbalıyev küçəsi, 34 və 
36 ünvanlarında yerləşən istisma-
ra yararsız ikimərtəbəli yaşayış 
evlərinin yerində 12 və 14 mərtəbəli 
yaşayış binalarının inşası ilə əlaqədar 
həmin ərazidə özbaşına inşa olunan 
müxtəlif tikililər sökülüb, tikinti 

sahəsi hasara alınıb. Artıq 36 saylı 
binanın yerində inşaat işlərinə baş-
lanılıb.  

Suraxanıda görülən abad-
lıq işlərində Mənzil Kommunal 
Təsərrüfatı Birliyi, “Suraxanı Oyl” 
Əməliyyat Şirkəti, “ATEF Şirkətlər 
Qrupu”, “Dalma” qurğularının 
təmiri və kirayəsi üzrə eksperimental 
istehsalat müəssisəsi, Suraxanı Ma-
şınqayırma Zavodu, Enerji Təchizatı 
və Satışı İdarəsi, Su-Kanal İdarəsi, 
Qaraçuxur bələdiyyəsi və digər 
təşkilatlar yaxından iştirak ediblər. 

Yaxın gələcəkdə rayonda 
çoxmərtəbəli yaşayış binalarının fa-
sadlarının və giriş hissələrinin təmir 
edilməsi, 605 liftin dəyişdirilməsi, 
içməli su və mərkəzləşdirilmiş kana-
lizasiya şəbəkəsinin qurulması, küçə 
və yollara 3 milyon kvadratmetrə 
qədər asfalt örtüyün salınması, yeni 
modul tipli qazanxanaların tikilməsi, 
mövcud su və fekal nasosxanaların 
“Azərsu” ASC tərəfindən balansa 
götürülməsi, inzibati ərazi dairələri 
üzrə qəsəbə nümayəndəlikləri və 
bələdiyyələr üçün yeni inzibati bina-
ların inşası nəzərdə tutulur.

Sadalananlarla yanaşı, 
mədəniyyət evləri, kitabxanalar 
və musiqi məktəblərinin əsaslı 
təmiri də mühüm önəm daşıyır. Zığ 
qəsəbəsində sürüşmə nəticəsində 
qəzalı vəziyyətə düşən 132 fərdi ya-
şayış evinin və Zığ yolu küçəsindəki 
39 və 43 saylı yaşayış binalarının 
əsaslı təmir edilməsi, Xəzər dənizinə 
çirkab suların axıdılmasının qar-
şısının alınması, neftlə çirklənmiş 
torpaqların təmizlənməsi, çirkab 
göllərin qurudulması da qarşıda 
prioritet vəzifə kimi durur. 

Heydər Əliyev  
Mərkəzi ümummilli liderin 

siyasi irsinin təbliğində  
mühüm rol oynayır 

Rayondakı Heydər Əliyev 
Mərkəzinə ziyarətə gələnlər burada 
ulu öndərimizin zəngin irsi ilə tanış 
olmaq, əyani vəsaitlərdən istifadə 
etmək imkanı qazanırlar. Sakinlər, 
yerli və xarici qonaqlar, Milli 

Məclisin deputatları bu mərkəzin 
fəaliyyətinə böyük maraq göstərirlər. 

Mərkəzin fəaliyyəti ilə indiyədək 
70 mindən yuxarı yerli və xarici 
ziyarətçi tanış olub, burada elektron 
kitabxananın xidmətindən 16 minə 
yaxın istifadəçi faydalanıb. Mərkəz 
müxtəlif dövlət orqanları, ali təhsil 
müəssisələri, elmi institutlar, Milli 
Məclisin Hüquq siyasəti və dövlət 
quruculuğu komitəsi ilə birgə 2009-
cu ildən indiyədək 200-ədək  tədbir 
keçirib. 

Heydər Əliyev Mərkəzi ilə digər 
ziyarətçilərlə yanaşı, şagirdlər də 
maraqlanır, bu xəzinənin imkanla-

rından səmərəli faydalanırlar. Gənc 
heydərçilər cərgəsinə qoşulmaq üçün 
ilk addımlarını atan məktəblilər bura-
da ulu öndərin həyat və fəaliyyətinə 
dair  çoxsaylı eksponatlarla yaxından 
tanış olur, rəhbərin həyatından bəhs 
edən filmə baxırlar. 

Mərkəzdə “Heydər Əliyev və 
müasir Azərbaycan tarixi”, “Ulu 
öndər Heydər Əliyev müstəqil 
Azərbaycanın qurucusu və memarı-
dır” və “Ümummilli liderin ideyaları 
müasir Azərbaycanın sosial-iqtisadi 
inkişafının təminatçısıdır” mövzu-
larında dərslərin keçilməsi, tədrisdə 
fərqlənən müəllimlərin mükafatlan-
dırılmaları daimi xarakter alıb. 

Əhalinin sağlamlığı  
diqqət mərkəzindədir 
Azərbaycan Prezidenti İlham 

Əliyevin tapşırığına uyğun olaraq 
əhalinin pulsuz tibbi müayinəsi ra-
yonda uğurla aparılır. Xatırladaq ki, 
tibbi müayinənin yüksək səviyyədə, 
operativ təşkil edilməsi məqsədilə 
rayon icra hakimiyyəti başçısının 
sərəncamı ilə müvafiq komissiya ya-
radılıb, Suraxanıda yerləşən müəssisə 

və idarələrin kollektivlərinin tibbi 
müayinədən keçməsi ilə bağlı qrafik 
tərtib olunub. 

Suraxanının 214400 nəfər 
əhalisinin və rayonda məskunlaşan 
20 mindən yuxarı məcburi köçkünün 
ötən il tibbi müayinədən keçirilməsi 
4 xəstəxanada, 4 poliklinikada və 
1 ambulatoriyada reallaşıb. Hər bir 
vətəndaş yaşadığı əraziyə yaxın olan 
tibb müəssisəsində müayinə edilib. 

Əhalinin tibbi müayinədən 
keçirilməsində əsas məqsəd 
xəstəliklərin erkən aşkarlanmasıdır. 
İllərlə həkimə müraciət etməyənlər 
indi müayinələrə cəlb olunurlar. 
İnsanların sağlamlığının qorunma-
sı isə Azərbaycan dövlətinin əsas 
hədəflərindəndir. 

Tibbi müayinədən rayon əhalisi 
çox razıdır. Sakinlər qeyd edirlər 

ki, belə tədbirin həyata keçirilməsi 
Azərbaycan Prezidenti İlham 
Əliyevin Azərbaycan vətəndaşlarına 
göstərdiyi qayğının bariz ifadəsidir. 
Onlar bu diqqətə görə ölkə rəhbərinə 
minnətdarlıqlarını bildirirlər. 

Təhsil və idman sahəsində 
də uğurlar artır 

2006-cı ildən indiyədək qəbul 
olunan dövlət və digər proqramla-
rın icrası nəticəsində rayonda 4480 
şağird yerlik yeni 5 məktəb binası 
istifadəyə verilib, 14 məktəbdə 7340 
şagird yerlik 17 əlavə tədris korpusu 
tikilib. Nəticədə 13260 əlavə şagird 
yeri yaradılıb, 21 məktəbin binası 
əsaslı təmir olunub. Bu dövr ərzində, 
eyni zamanda, 2 uşaq bağçası inşa 
edilib, 2890 uşaq yerlik 18 uşaq 
bağçası isə əsaslı təmir olunub. 
Beləliklə, hazırda rayonda yerləşən 
35 tam orta məktəbdən 28-nin, 35 
uşaq bağçasından 20-nin binası tam 
təmirlidir və müasir standartlara 
cavab verir. 

2015-2016-cı tədris ilində 
rayondakı 34 tam orta məktəbi və 
Xarici Dillər Təmayüllü Gimnaziya-
nı 2016 şagird bitirib, onlardan 1722 
nəfəri ali məktəblərə qəbul olunmaq 
üçün sənəd verib. 1083 nəfər tələbə 

adını qazanıb. Bu da sənəd verən 
məzunların 62,8 faizini təşkil edir. 
Abituriyentlərdən 57 nəfəri 600-dən 
yuxarı bal toplayıb. 650-dən çox bal 
toplayan məzunların sayı 14 nəfərdir. 
Səttar Bəhlulzadə adına Xarici Dillər 
Təmayüllü Gimnaziyanın məzunu 
690 bal toplayaraq rayon məzunları 
arasında ən yüksək nəticəni göstərib 
və Prezident təqaüdünə layiq görü-
lüb. 

Rayonun 4 müəllimi Azərbaycan 
Prezidenti yanında Bilik Fondu 
və “Azərbaycan müəllimi” qəzeti 
redaksiyasının birgə keçirdikləri “Ən 
yaxşı yazı” müsabiqəsinin qalibləri 
sırasında yer tutub. 

Rayonda idmanın inkişafı da 
diqqət mərkəzində saxlanılır. Sura-
xanıda hazırda 57 idman qurğusu, 
4 stadion, 5 aerobika və 6 trenajor 
zalının fəaliyyət göstərməsi bunun 
bariz ifadəsidir. Hövsan Olimpi-
ya İdman Kompleksi istifadəyə 
verildikdən sonra bu sahəyə cəlb olu-
nan idmançıların sayı sürətlə artıb. 
Burada yaradılan şərait isə yarışların 
miqyasını, qazanılan uğurları daha da 
genişləndirib. 

Əlamətdar günlərin 
qeyd edilməsinə xüsusi 

əhəmiyyət verilir 

Suraxanı Rayon İcra 
Hakimiyyətinin təşkilatçılığı və 
digər qurumların iştirakı ilə icti-
mai-siyasi tədbirlərin keçirilməsi, 
dövlət bayramlarının, habelə 
əlamətdar günlərin qeyd edilməsi 
də daim diqqətdə saxlanılır. Bu 
baxımdan Prezident İlham Əliyevin 
“2016-cı ilin Azərbaycan Respub-
likasında “Multikulturalizm ili” 
elan edilməsi haqqında” 11 yanvar 
2016-cı il tarixli sərəncamının icrası 
istiqamətində ötən il reallaşdırılan 
tədbirləri xüsusi qeyd etmək istərdik. 
Xatırladaq ki, keçən il aprelin 18-də 
Mədəniyyət və Turizm Nazirliyi ilə 
birgə Beynəlxalq Abidələr və Tarixi 
Yerlər Günü çərçivəsində “Atəşgah 
məbədi” Dövlət Tarix-Memarlıq Qo-
ruğunda milli azlıqlara həsr olunan 
festival keçirilib. Festivalda Quba-
nın Xınalıq kəndindən xınalıqlılar, 
Qırmızı qəsəbədən dağ yəhudiləri, 
Qusardan ləzgilər, Lənkərandan 
talışlar, Zaqatala-Balakəndən avarlar, 
saxurlar, ruslar, ingiloylar və digər 
etnik xalqların nümayəndələri 
mədəniyyət, tarix, dini inanclar, folk-
lor nümunələr, kulinariya, musiqi və 
müxtəlif sənət nümunələrini nümayiş 
etdiriblər. Festivalda, həmçinin 
kitablar, müxtəlif sənət nümunələri, 
tikmələr və geyimlər sərgilənib. 

Mayın 27-də  Azərbaycan 
Prezidenti yanında Dövlət 
İdarəçilik Akademiyası ilə birgə 
“Azərbaycanın müstəqilliyi: 
beynəlmiləlçilik, birgəyaşayış və 
multikulturalizm ənənələri” mövzu-
sunda konfrans keçirilib. Tədbirdən 
əvvəl rayonda yaşayan müxtəlif 
xalqların nümayəndələri tərəfindən 
Heydər Əliyev parkında təqdim 
edilən  sərgi və “Gözəl şəhər: Bakı 
riqalıların gözü ilə” adlı foto-sərgi 
nümayiş olunub. İyunun 5-də isə  
Suraxanı rayondakı Heydər Əliyev 
parkında Azərbaycanda yaşayan 
tatar icması tərəfindən onların milli 
bayramları olan “Sabantuy” qeyd 
olunub. Bütün bunlarla yanaşı, 

noyabrın 15-də “16 noyabr  – 
Beynəlxalq Tolerantlıq Günü” 
mövzusunda tədbir keçirilib.   

Prezident İlham Əliyevin tapşı-
rığına əsasən, ölkəmizin tarixinin, 
mədəniyyətinin, adət-ənənələrinin, 
müstəqillik illərində əldə edilmiş 
nailiyyətlərin dərindən öyrənilməsi 
məqsədilə respublikamızın müxtəlif 
şəhər və rayonlarında yaşayan 
gənclərin digər bölgələrə “Ölkəmizi 
tanıyaq” devizi ilə tur-aksiyaları 
artıq ənənə halını alıb. 2014-cü il 
avqustun 1-dən şəhər və rayon icra 
hakimiyyətləri tərəfindən 9-11-ci 
sinif şagirdləri üçün 7 istiqamət 
üzrə təşkil olunan 6 tur-aksiyada 
ümumilikdə 10255 nəfər iştirak 
edib. Tur-aksiyaların ötən il keçirilən 
növbəti mərhələlərində Suraxa-
nı məktəbliləri Naxçıvan Muxtar 
Respublikasından, Gəncə, Şəmkir 
və Göygöl rayonlarından böyük 
təəssüratla ayrılıblar. 

Ekoloji vəziyyət yaxşılaşır 
Rayonda ekoloji problemlərin 

həllinə xüsusi önəm verilir. Dövlət 
proqramları çərçivəsində neft və lay 
suları ilə çirklənən 14,8 hektar torpaq 
sahəsi təmizlənib, ümumi sahəsi 19,5 
hektar olan müxtəlif ölçülü 78 ədəd 
gölməçə qurudulub. 17280 ədəd ağac 
və 16700 kvadratmetr yaşıl çəmən 
əkilib, o cümlədən Heydər Əliyev 
Fondunun vitse-prezidenti, İDEA 
İctimai Birliyinin təsisçisi və rəhbəri 
Leyla xanım Əliyevanın təşəbbüsü ilə 
2014-cü ilin noyabr ayının 5-dən baş-
lanan ümumrespublika yaşıllaşdırma 
marafonu çərçivəsində 13980 ədəd 
ting əkilib. Zığ və Bülbülə göllərinin 
təmizlənməsi tədbirləri davam etdri-
rilib. 

Azərbaycan Prezidentinin mü-
vafiq sərəncamına əsasən, rayon-
da yağış kanalizasiya sisteminin 

təkmilləşdirilməsi ilə əlaqədar işçi 
qrup yaradılıb. Yağış, ərimiş qar 
sularının yığılması təhlükəsi olan 
avtomobil yolları müəyyənləşdirilib 
və səth sularının kənarlaşdırılmasına 
dair təkliflər hazırlanaraq aidiyyəti 
üzrə təqdim edilib. 

Respublika hökuməti və Dünya 
Bankı tərəfindən birgə icra edilən 
“Bərk məişət tullantılarının vahid 
idarəçiliyi layihəsi” çərçivəsində 
Zığ və Bülbülə qəsəbələrində, Yeni 
Günəşli yaşayış sahəsində əvvəllər 
mövcud olan tullantıxanalar “Təmiz 
Şəhər” ASC tərəfindən təmizlənərək 
gələcəkdə ərazilərin təmiz saxlanıl-
ması üçün aidiyyəti qəsəbə inzibati 
ərazi dairəsi üzrə nümayəndəliyinə 
təhvil verilib. 

Sakinlərin müraciətlərinə 
həssaslıqla yanaşılır 

Rayonda vətəndaşların 
müraciətlərinə, onların problemlərinin 
həllinə xüsusi diqqət yetirilir. 
Azərbaycan Prezidentinin müvafiq 
fərmanına uyğun olaraq, 2016-cı ildən 
etibarən rayon icra hakimiyyətinə 
daxil olan müraciətlərin elektron in-
formasiya sistemi vasitəsilə qeydiyya-
tının reallaşdırılmasına, dövriyyəsinin 
təmin olunmasına, icrasına nəzarət 
edilməsinə və təhlilinin aparılmasına 
başlanılıb. Bundan başqa, 2016-cı il 
ərzində rayon icra hakimiyyəti baş-
çısının 2655 nəfər sakinin iştirakı ilə 
keçirilən 44 səyyar görüş-qəbulunda 
qaldırılan məsələlərin icrası diqqət 
mərkəzində saxlanılıb. 

Ötən il rayon icra hakimiyyətinə 
sakinlərdən və ayrı-ayrı qurumlar-
dan daxil olan müxtəlif məzmunlu 
müraciətlərin 1232-si müsbət, 28-i 
qismən həll edilib, 2221-nə müvafıq 
izahat verilib, 92-nin icrası dövlət 
proqramlarında nəzərdə tutulub, 282-
si baxılmaq üçün aidiyyəti təşkilatlara 
göndərilib. 

Vətəndaşların başçı tərəfindən 
hər həftənin bazar ertəsi günü 
məhduduyyətsiz qəbulu, müntəzəm 
yeniləşən www.surakhani-ih.gov.az 
internet saytı, mail@ surakhani-ih.
gov.az elektron poçt ünvanı, facebook 
səhifəsi, “Qaynar xətt” telefonunun 
fasiləsiz fəaliyyət göstərməsi, yerlərdə 
quraşdırılan “Şikayət və təkliflər” 
səyyar poçt qutularından geniş 
istifadə edilməsi, elektron poçt ünva-
nına daxil olan məktubların operativ 
cavablandırılması, habelə rayon icra 
hakimiyyətinin “Elektron hökumət” 
portalında hazırlanan “Mərkəzi və 
yerli icra hakimiyyəti orqanlarının 
Apellyasiya Şuralarında müraciətlərin 
elektron qəbulu sistemi”nə qo-
şulması da Suraxanıda sakinlərin 
müraciətlərinə həssaslıqla yanaşılma-
sının bariz ifadəsidir. 

Vaqif BAYRAMOV,   
“Xaq qəzeti” 

Suraxanı rayonu: tərəqqi 
və yüksəlişin ünvanı 




